
Кеше үзенең үткәнен, ата-бабасын гына түгел, авылның тарихын да яхшы белергә тиеш. Авылыбыз Шекше исеменнән килеп чыгуын да өлкәннәр төрлечә аңлаталар.                             

Авыл урнашкан тау итәгендә элек тоташ куаклыклар, чикләвекләр булган. Аларга исә урман ялганып киткән. Хәзер авыл өстендә аварга торган  урманнар юк инде. Аны революциягә кадәр лашманчылар кисеп юл салган. Әмма урманга ышыкланып яшәгән авылның исеме сакланып калган, ягъни Шекше “ышыклану” сүзеннән үзгәрә-үзгәрә килеп чыккан.    

Шекшегә якын гына, терәлеп диярлек Алан-Елга авылы урнашкан. Бу авыл халкының борынгы бабалары куе урман эчендә яшәгәннәр, аларга ерткыч җәнлекләр,еланнар һич тынгы бирмәгән. Шуңа күрә күп кенә кешеләр уртасыннан елга ага торган зур гына бер аланга төшеп урнашканнар һәм авылны Алан-Елга дип атаганнар. Аның халык телендә Яңа Шекше дигән икенче исеме дә бар. Бу ике авыл халкы бер авыл халкы кебек дус, тату яшиләр.

Бу төбәктә борынгы заманнардан ук тырыш, булдыклы кешеләр яшәгән. Шулай ук халкы гомер –гомергә аң-белемгә тартылган.

Бөек Октябрь революциясенә кадәр авылның мәчетенә якын гына Иштуган юлы өстендә, елга буенда (хәзерге Гайнанов Сәетләр бакчасы кырыенда) кечкенә генә дүрт тәрәзәле йорт була. Бу мәдрәсә. Мәдрәсәнең бернинди дә җиһазлары булмаган. Каршыда- кара такта, өстәл янына хәлфә өчен бер урындык куелган. Шәкертләр өчен идәнгә эскәмияләр тезелгән була. Бу мәдрәсәдә дин сабагы укытылган. Беренче сыйныфлар “Әлпи”(алфавит) өйрәнгән, икенче сыйныф “Раббанә” догасы ятлый башлаган. Барысы да хор белән өйрәтелгән. Мәдрәсә утын белән тәэмин ителмәгәнлектән, шәкертләр һәр көнне бер-ике агач утын кыстырып килергә тиеш булганнар.
         Кайбер хәлфәләр хисапка да өйрәткәннәр. Ир балаларга язарга да рөхсәт ителгэн. Ул вакытта дәфтәр – карандаш булмаганлыктан, кечкенә кара графит такталарга карандаш сыман графит белән язганнар. Хәлфә канаттан эшләнгән ручкасын шәмәхә карага манып язган. 

Кызлар исә абыстай өендә укыганнар. Догалар ятлаганнар.Язуга өйрәтелмәгән.
Бөек Октябрь революциясеннән соң мәдрәсәдә уку – укыту методлары үзгәртелә. Ир укытучыларны мөгаллим, хатын-кыз укытучыны мөгаллимә дип йөртә башлыйлар. Мәдрәсәгә парталар сатып алына, дәфтәр–каләмнәр күренә башлый.
Ә Алан–Елга авылы мәдрәсәсе хәзерге Гараев Рафаэльләр йорты янындарак урнашкан була. Мәдрәсәдә Яхин Габдрахман (мулла малае), аның хатыны Тәклимә абыстай, Салихҗан муллалар белем бирәләр. 
Гатиятов Рәшитләр янында Шекше Мәчете урнашкан була. Мәчет тирәсендә наратлар(берсе хәзер дә үсеп утыра), юкәләр утыртыла. Мәчет революциядән соң эшли, манарасы 30 нчы елларда киселә. Мәчетнең соңгы мулласы-Насыйр Әхмәтҗанов була. Репрессия елларында ул сөргенгә озатыла. Мулла малае булуы аркасында күп җәбер-золымнар күргән Әсгать абый Насыйров озак еллар Шекше мәктәбендә эшләде.
Ә Алан-Елгада бер мәчет, бер мәхәллә, ике мулла була. Беренчесе – Зарифҗанов Салихҗан, ә икенчесе- Гаффаров Ногман мулла. Мәчет 1927 нче елларга кадәр эшли, аннан аны мәктәп итәләр. 1930 нчы елларда манарасы киселә һәм клуб хезмәтен үти башлый. Мәчет ябылгач та дини йолалар үтәлә (намаз укудан башка). Салихҗан мулла Сталин төрмәләренә эләкми, ул авылда 85 яшендә 1960 нчы елда вафат була. Ә Ногман мулланы 1936 нчы елны алып китәләр. Бераздан Рабига абыстайны да төрмәгә ябалар. Шушы кулга алынулардан соң алар хәбәрсез югала. 
1923 нче еллардан бу авылларда советча укыта башлыйлар.

“Габдулла Тукайның "Туган тел” шигырен иң беренче без өйрәндек,”- ди 86 яшьлек Мөгәллимә әби Гыйбадуллина һәм ялгышмыйча сөйләп күрсәтә, оныкларына да өйрәтә. Шекшедә Югары урамда хәзерге Гыйльми апалар йорты тирәсендәрәк Кәрим бай йортын мәктәп итеп файдаланганнар (арурак тормышлы, оста Кәрим сөрелгән була).
Ә 1926 нчы елда Гыймай йорты (соңгы елларда авыл советы, китапханә иде) белән мәчет (Гатиятов Рәшитләр яны) мәктәп итеп җиһазландырыла. Яхин Габдрахман уз гомеренең соңгы көннәренә кадәр мөгаллимлек итә. Авылда беренче хатын-кыз укытучы Хәмидуллина Җәүхәр була.

Ала--Елгада башлангыч мәктәп хәзерге Миңнегали  Шәймәрдановлар урынына 1927-1928 елларда салынган була. 
Бу мәктәптә 1958 нче елга кадәр башлангыч белем бирелә. Соңгы елларда монда Мөбәрәкова Мәнзүмә, Анна, Сара апалар укыта. 1957 нче елда Саба кызы Сабирҗанова Сания мөдир булып килә. Ул беренче тапкыр укучыларны мәктәп формасы белән тәэмин итүгә үзенең бөтен көчен куя. Үзе үрнәген тегеп алып килә, ата-аналарга күрсәтә, материалын алып кайтып бирә. Шул рәвешле мәктәпкә укучы формасы керә.
Алан-Елга башлангыч мәктәбе 1958 нче елда бетерелә, укучылар беренче класска ук Шекше мәктәбенә йөри башлыйлар. Алан-Елга башлангыч мәктәбендә белем алган укучыларның күбесе югары белем алдылар:Хәмидуллиннар, Фәйзрахмановлар җаваплы урыннарда эшлиләр. Хәзер Шекше урта мәктәбендә математика дәресләрен алып баручы Нотфуллина (Шәрипова) Гүзәлия Алан-Елга мәктәбенең соңгы укучыларыннан берсе .
1932-1933 нче елларда Шекшедә Мишә елгасы буена бик матур урынга мәктәп салына башлый. Төзү бригадасы җитәкчесе балта остасы Мостафин Зариф була. Мәктәп төзүдә өч авыл халкы да катнаша. Мәктәп агачтан салына, күп эш атлар ярдәмендә башкарыла. Хатын-кызлар да мәктәп төзелешендә эшлиләр. Мәктәп 1934 нче елда ачыла. Мәктәп ачу тантанасына ул елларда “Якты тормыш” колхозы рәисе булып эшләгән Мингалим абый Гыйбадуллин һәм аның хатыны Мөгаллимә апа да чакырыла, аларга бүләкләр тапшырыла. Мәктәпнең беренче директоры Биктаһиров Нурислам була. Ул  сугышка кадәр эшли һәм сугыш башлануның беренче көннәреннән үк фронтка китә. Аның урынына завуч вазифаларын башкаручы Мәүлетов Габдрахман кала. Соңыннан директорлык эше Шәмәрдәннән килгән Антонина Сергеевага тапшырыла.

Сугышка кадәр тирә-якта Шекше мәктәбе кебек зур мәктәпләр булмый. Шуңа 11-12 авылдан: Шәмәрдән, Сабабаш, Килдебәк, Явлаштау, Мишәбаш, Эзмә, Пүкәл, Өтернәс, Олыяз һ.б. авыллардан килеп укыганнар.

Башка авыл укучылары ат белән килеп йөргәннәр. Мәктәп янында һәр көнне 10-15 ат торган. Аларны карау өчен аерым кеше куелган.

Авылда буш торган Галләм Хөснетдин, Мәүли өйләре общежитие итеп файдаланыла. Гаян /сельпо/ өендә була. Мәктәпкә 5 дуңгыз, 1 ат, 1 сыер бирелә. Терлекләрне укучылар чиратлап карыйлар. Барлык балалар көнгә 1 мәртәбә кайнар аш белән тәэмин ителәләр. Хезмәт укытучысы авылның Галим абзый Мөхәммәдиев /Шәрифҗан Галимовның әтисе/ була. Ул дәресләрне үз мастерскоенда үткәрә. Соңрак улы Шәрифҗан да Шекше мәктәбендә хезмәт дәресләре укыта. 

Мәктәп югары һәм урта белемле укытучылар белән тәэмин ителә.

Раков Абдулла, Ракова Нәсимә, Шәмсетдинов, Байкиев Талип, Никитин, Зәйтүнә апа һ.б. лар укыта.

Көз көннәрендә Иштуган урманы кырыена тезелгән “Нариман” совхозыннан кроликларына юкә миллеге әзерләү, шалкан алу, бәрәңге, кишер казу кебек эшләрдә укучылар актив катнаша.

Классларда укучылар саны күп булган. Мәсәлән, 1937 елда 5 класс дүртәү була, һәр класста укучы саны 30 дан ким булмый. Ераклардан йөреп уку авыр булгандыр, билгеле, ярты елдан соң күбесе укуны ташларга мәҗбүр була.

1928-1938 елларда уку-укыту латинча алып барыла. 1938 нче елда рус алфавитына күчәләр, бу вакытта мәктәп яңа укытучылар белән тулыландырыла. Раков Салих, Ракова Рабига, Зифа апа, Шәмсетдинов, Никитин һ.б. укытучылар балаларга белем бирәләр.

1934-35 нче уку елында беренче чыгарылыш була. Дүртәр параллель класс, 100 дән артык укучы тулы булмаган урта мәктәпне тәмамлый.

Мәктәпләрдә укытучылар җитмәү сәбәпле, күп кенә укучылар укытучылык эшенә алына.

Гарипов Нурислам Саба урта мәктәбенә пионер- вожатый, Газизова Бикә, Гыйльметдинова Маһикамал, Гарәпшина Фәрхинур, Мөбәрәкова Мәнзүмәләр укытучы булып эшли башлыйлар.

Ибраһимова Заһирә /ул соңрак Шекше мәктәбендә укыта, хәзер ялда, Килдебәктә яши/ һәм Насыйров Әсхәт Казан педтехникумына укырга китәләр. Гарипова Бибинур Казан технология техникумына, күпләр ФЗО га, колхоз производствосына урнашалар.

Соңрак ТБУМ-җидееллык мәктәп итеп йөртелә башлый. Ә 1959 нчы елда сигезьеллык мәктәп итеп үзгәртелә.
Раков Салих 1933 елдан 1941 елга кадәр завуч булып эшли, аннан соң Саттарова Хәдичә апа 1960 нчы елларга кадәр /ялга чыкканчы/ бу вазифаны намус белән башкара.

Авыр сугыш елларында ятим балалар бик күбәя. Шуңа күрә 1941 нче елда Шекше мәктәбенең бер өлешендә республика буенча балалар йорты ачыла. Аның беренче директоры Ибатаева Ксения була. Тәрбиячеләр булып Рәхимә апа, Габдрахманова /Хуҗина/ Мәрвәр / хәзер авылда яши, ялда/, Сафина Хәдия, Әхмәтҗанова Суфия, Йосыпова Мәдинәләр /соңрак башлангыч классларда укытучы булып эшли, хәзер ялда, авылда яши/ эшлиләр. Ә Сабирҗанова Сания апа пионервожатый була. Балалар йортында 100дән артык бала тәрбияләнә. Алар арасында урамнардан табылганнары, поездлардан тотып алып кайтылганнары да була. Балалар йорты 1954 нче елларда ябыла. Соңгы директор Гордеев, завуч Гаврилов була. Балалар өчен яхшы шартлар тудырыла, алар бөтен нәрсә белән тәэмин ителәләр, Шекше мәктәбендә белем алалар. Бу чорларда уку 2 сменада алып барыла. Сугыштан соңгы елларда Шекше мәктәбендә директорлар булып Хәйретдинов Сахап, Шәйхетдинова Мөнәвәрә, Демидов Рәүф, Газизова Клара Шәйхулловна, Сиразиев Хәлил, Ахметгалиев Ислам Галиевич эшли. Завуч булып Емельянов Павел Андреевич, Ахметгалиев Ислам Галиевич, Гайнетдинов Солтан, Гарипова Фатыйма Исмагиловна, Хөснетдинова Гөлнур, Сафиуллина Рәхимә Әсхәтовна, Закирова Зөбәрҗәт, Фатыйхов Рифкат Фатыйхович, Файзрахманова Гүзәлия Касыймовна эшли. 
Шекше мәктәбе элек-электән районда алдынгы мәктәпләрдән саналган. Мәктәптә шушы авылга килеп урнашкан тәҗрибәле укытучылар балаларга белем бирәләр. Бу мәктәпкә тәҗрибә уртаклашу өчен район укытучылары еш җыела. Мәктәпнең уңышларында озак еллар директор булып эшләгән Шәйхетдинова Мөнәвәрә Газизулловнаның роле бик зур була. 

1960 нчы елларда укучыларга кичке мәктәптә ныклы белем бирелә. Алар урта мәктәпне тәмамлау турында аттестатлар алып чыгалар.

Югары классларда рус теле һәм әдәбиятыннан Гарипова Фатыйма, Галимҗанова Мәймүнә, математикадан Емельянов Павел, Гайнетдинов Солтан белем бирәләр. Физкультура, хезмәттән Гарипов Фәрит укыта. Төп башлангыч укытучылары Гатауллина Марсилә, Йосыпова Мәдинә, Насырова Зәйнәп, Хабибуллина Сара, Ракова Рабигалар озак еллар балаларга белем һәм тәрбия бирүдә армый-талмый эшләделәр. 
Шекше мәктәбе үз тарихында бик күп кадрлар үстерде. Сугышка кадәрге чыгарылыш укучыларыннан Гайнетдинов Нәҗип озак еллар райком секретаре булып эшләгән. Корбанов Шәрәф райфо мөдире булган, Яхин Әхмәт агроном белгечлеге алган һәм гомере буе “Ирек” колхозына баш агроном булып эшләгән /хәзер ялда/, Таһиров Ислам абый зоотехник иде. 1965 нче елда мәктәпне тәмамлаган Мөбәрәкова /Хәмидуллина/ Кәмәрия Зиннуровна исеме бөтен республикага таныш. Ул хәзер Казандагы 2нче гимназия директоры. Фәнни хезмәтләре бар, дәреслекләр төзи, РСФСРның атказанган укытучысы.
1985 нче елда Шекше авылында яңа ике катлы мәһабәт бина - мәктәп калка. Яңа мәктәп төзелешен башлауга сигезъеллык мәктәп директоры Ахметгалиев Ислам Галиевич зур көч куйды. Бу эшне аннан соң директорлык вазифасын башкаручы Кәримов Рәшит Хабибрахман улы дәвам итте. 

1986 нчы елдан Шекше сигезъеллык мәктәбе урта мәктәп итеп үзгәртелә һәм күрше Явлаштау, Мишәбаш авылыннан да укучылар килеп укыйлар. Иске мәктәпне сүтеп алар өчен интернат төзелә. 1986-2001 нче елларда укучылар шушы интернатта торып укыйлар. Аларның беренче тәрбиячеләре Сөләйманова Наилә, Гатиятуллина Вәсилә була. 1988 нче елдан 2001 нче елга кадәр Хуҗиева Гөлфәния Мәгъсүм кызы интернатта тәрбияче булып эшли. 

1986 нчы елдан алып 1992 нче елга кадәр Шекше урта мәктәбен шушы мәктәпне тәмамлаган Мөбәрәков Газинур Зиннур улы җитәкли. Ә завуч вазифаларын 14 ел буе Фатихов Рифкат Фатыйх улы (1981-1995) алып бара. 

Мәктәпне район күләмендә танытуга да Мөбәрәков Г.З. зур тырышлык куя. Беренчеләрдән булып 20 га җирдә аренда подряды белән бәрәңге үстерелә башлый, һәр га дан 147ц уңыш алуга ирешелә. Бу алым район мәктәпләрендә зур кызыксыну уята. Шулай ук мәктәптә кече ферма ачу да яңалык була. Колхоздан 10 баш бозау алып, укучылар үзләре карап үстерәләр һәм җитештерелгән ит мәктәп ашханәсендә укучыларны тукландыруга тотыла.

1988 нче елда урта мәктәпнең беренче чыгарылышы була.  Алар 4 авылдан җыелган 11 укучы: Габделхаков Айдар, Хисматов Рамиль, Кашапов Айрат (Шекшедән), Сибгатова Әнисә, Шигабиева Илһамия, Сабирҗанов Рафис (Сәрдәдән), Дәүләтов Фәнис, Шаехов Рөстәм, Зиннатов Илнур, Шириева Миләүшә (Явлаштаудан), Ахатов Кәрим (Мишәбаштан). Класс җитәкчесе Гарифуллина Глеря Равиловна була. 

Укучыларга белем һәм тәрбия бирүдә озайтылган көн группалары эшли. Бу эшне тәрбиячеләр Хуҗиева Гөлфәния, Мирасова Люция, Ахатова Данирә, Мөхәмәтҗанова Гөлгенә, Шаймарданова Миләүшә, Назирова Дания, Амирова Гөлнур, Зиннатова Энҗе, Гарифуллин Ленарлар башкара. 
Тәрбия белән бергә укучыларга белем бирүдә дә педагогик коллектив зур хезмәт куя. 1990 нчы елгы чыгарылышның 3 укучысы мәктәп тарихында беренче мәртәбә көмеш медальгә лаек булалар: Балтачева Рузия, Гыйбадуллина Зөлфия, Шигабиева Гөлназ. 

Спорт – сәламәтлекнең нигезе. Шекше мәктәбе укучылары спортны бик яраталар, кышкы спорт төрләреннән бигрәк тә хоккейга зур игътибар бирелә. 1985 – 1988 нче елларда мәктәпнең “Сокол” командасы район, зона ярышларында гына түгел, республика күләмендәге ярышларда да призлы урыннар яулый (Лениногорск – 3 нче урын, Әлмәт- 2 нче урын). Аларның тренерлары Мөхәмәтҗанов Наил, ...........

Мәктәптә укучыларда милли үзаң тәрбияләү, аларны иҗади эшләргә өйрәтү, сәнгатькә, туган төбәккә мәхәббәт, ихтирам хисе тәрбияләүне күздә тотып, 1985 нче елдан тәрбия эшләре буенча директор урынбасары штаты бирелә. Бу вазифаны беренче булып Габдрахманова Рузалия Исмагиловна (1985-86), 1986-1991 нче елларда Нәгыймова Айсылу Әминовна, ә 1991 нче елдан бүгенге көнгә кадәр Гарифуллина Глеря Равиловна алып бара. 

Укытучылар алдында яңа проблема – информацион технологияләрне, компьютерны үзләштерү һәм аларны укыту процессында куллану мәсьәләсе килеп баса һәм бу мәсьәләне хәл итү уңаеннан 1989 нчы елда  компьютер классы ачыла. Бу фәнне беренче булып Нотфуллина Гүзәлия Нәҗип кызы укыта башлый, аннан соң Файзрахманова Гүзәлия Касыймовна, Мәмәтов Азат Алмазович,  Назирова Дания Әнәсовна дәвам итә.  
Кеше гомере -  диңгездәге бер тамчы, мәңгелекнең бер мизгеле генә. Шушы кыска гына вакыт эчендә кеше зур-зур планнар кора. Барлык уйлаганын эшләп өлгерергә, җирдә үзенең эзен калдырырга, мәңгелек исем, мәңгелек яшәү алырга тели һәм гомере буе шуңа омтыла.
1992 нче елдан мәктәп белән шушы мәктәпне тәмамлаучы Әмиров Фаил Мияссәр улы җитәкчелек итә башлый. 

Яшь, энергияле җитәкче коллектив белән тиз арада уртак тел табып, киңәшеп эшли, яңалыкка омтыла. Мәктәпнең материаль-техник базасын ныгыту, укыту-тәрбия өчен уңай шартлар булдыру өчен күп көч куя.

1995 нче елда мәктәп газ белән җылытуга күчерелә. Бу мәктәп коллективы, укучылар һәм әти-әниләр өчен зур шатлык була. Мондый шартларда белем һәм тәрбия бирү процессы да нәтиҗәлерәк оештырыла, балаларның сәләтен ачу өстендә күп эшләнә.  
Районда беренчеләрдән булып мәктәпкә синтезатор, музыкаль көчәткечләр алына, җыр – музыкага һәвәс укучыларга яңа мөмкинлекләр ачыла. “Сандугач керде күңелгә” конкурсларында катнашып Хафизова Алия, Гыйбадуллин Зөлфәт уңышлы чыгыш ясап, 1 нче урынга лаек булдылар һәм Казанда үткәрелгән район иҗат концертында катнашу хокукын алалар. 

1995 нче елдан мәктәпнең укыту-тәрбия эшләре буенча директор урынбасары итеп Файзрахманова Гүзәлия Касыймовна билгеләнә. Укыту – тәрбия процессы бердәм методик темага нигезләнеп алып барыла. Фәннәр буенча методик Совет һәм берләшмәләр уңышлы гына эшли. 
Укытучылар үзләренең методик белемнәрен, һөнәри осталыкларын үстерү өстендә эшлиләр. Белем күтәрү курсларында булып, аттестация үтәләр, категоряләрен күтәрәләр. Районда үткәрелгән “Ел укытучысы”, “Ел класс җитәкчесе” конкурсларында катнашалар: 

“Ел укытучысы – 1993” – Нотфуллина Гүзәлия Нәҗип кызы; “Ел класс җитәкчесе” конкурсы – 1996 нчы ел -  Гыйльметдинова Гөлфинур Фәрхетдин кызы /финалга уза/; “Яшь укытучы” конкурсы – Вәлиәхмәтова Гөлфинә Ринат кызы............, “Ел укытучысы – 2000” – Ханнанова Алсу Сәүбән кызы; “Иң оста түгәрәк җитәкчесе” конкурсы - Шәймарданова Миләүшә Тимергали кызы,2000/01 уку елы –  1 нче урын, 2001/02, 2002/03 – 2 нче урын; “Класс җитәкчесе лабораториясе -2002” конкурсы- Зәйнәгыева Зөлфия Фоат кызы -1 нче урын; “ Класс җитәкчесе  лабораториясе– 2003” конкурсы,  III урын, Кашапова Гөлнара Закар кызы; “Ел укытучысы – 2004” конкурсы, Кашапова Гөлнара Закар кызы, “Ел класс җитәкчесе – 2004” конкурсында Зәйнәгыева Зөлфия Фоат кызы финалга чыга, “Ел укытучысы – 2006” конкурсы – Зәйнәгыева Зөлфия Фоат кызы.
Укытучыларның хезмәте мәгариф һәм фән министрлыгы тарафыннан да югары бәяләнә. 2004 нче елда Зәйнәгыев Наил Мөхәммәтхан улы, 2005 нче елда “Әмирова Лилия Сәүбән кызы, Хуҗиева Гөлфәния Мәгъсүм кызы Мәгарифтәге казанышлары өчен “Күкрәк билгесе” белән, 2005 нче елда Гарифуллина Зөбәрҗәт Хуҗәхмәт кызы, 2006 нчы елда Нотфуллина Гүзәлия Нәҗип кызы “Россия Федерациясенең почетлы мәгариф хезмәткәре” билгесе белән бүләкләнәләр.
Укытучыларның тырыш хезмәте нәтиҗәсе буларак, укучылар район олимпиадаларында призлы урыннар яулыйлар.

1996/97–базар икътисады, Әмиров Раил (10 кл), I урын

            Хокук нигезләре, Нәгимова Сирень,9 кл, II урын

            Базар икътисады, Зәйнуллина Гөлсирен, 11 кл, 2ур

1997/98-Химия, Гатиятуллина Гөлчәчәк, 2 урын

            Татар теле, Гатиятуллина Гөлчәчәк, 2 урын

1998/99-татар әдәбияты, Гатиятуллина Гөлчәчәк, 1 урын

            Татар әдәбияты, Галимуллин Рафил, 9кл, 2 урын
Базар икътисады, Галимуллин Рафил, 9кл, 3 урын

1999/2000-татар әдәбияты, Гатиятуллина Гөлназ, 10кл,3 ур.

2000/2001-рус әдәбияты, Бикмухаметова Регина, 2 урын

             География, Галимуллин Рафил, 3 урын

            Татар әдәбияты, Галимова Тәнзилә, 3 урын

2001/2002-экология, Мөбәрәков Алмаз, 11 кл, 3 урын

            Татар әдәбияты, Кашапова Гүзәл, 10кл, 3 урын

2002/2003-химия, Мөхәмәтҗанова Гөлнирә, 10 кл., 2 урын

                 Биология, Мөхәмәтҗанова Гөлнирә,10 кл.,2 урын

                 Экология, Галимуллин Раил, 11 кл., 2 урын

2003/2004-основы пред. деят. Хисамова Гөлия, 11 кл,3 урын
2004/2005-экология, Мөбәрәков Булат, 9 кл., 3 урын

2005/2006-татар теле, Газизова Нәзилә, 10 кл, 2 урын

                 Технология, Хисматов Илназ, 10 кл.,3 урын. 

Мәктәпне көмеш медальгә тәмамлаучылар саны да артып бара: 

1999- Нәгыймова Сирень, Мөхәммәтҗанова Венера;

2000-Гатиятуллина Гөлчәчәк;

2001-Шәрипова Лилия;

2002-Гарифуллина Гөлнара, Мөбәрәков Алмаз;

2003-Нотфуллин Рүзәл;

2004-Гыйбадуллин  Нурсил, Мөхәммтәтҗанова Гөлнирә.

2000 нче елның сентябреннән мәктәптә инглиз теле укытыла башлый. Ул эшне Тимергалиева Рания Мәгыйзь кызы алып бара. Ә 2005 нче елдан башлангыч классларны инглиз теленә Шакирзянова Резеда   өйрәтә башлый. 
Мәктәптә пионер оешмасының эше уңышлы гына бара. Яңа мәктәптә аның җитәкчесе булып Гатиятуллина Рәмзия, Зәйнетдинова Гөлйөзем эшли.

1990 нчы елда пионер оешмасына алмашка Татарстан варислар берлеге оештырыла. Үзгәрешләр таләп иткән бу яңалыктан Мөхәммәтҗанова Гөлгенә куркып калмады. Ул 1992 нче елдан, җиң сызганып, эшкә кереште, хәзерге вакытка кадәр ул Татарстан варисларының “Кыңгырау” берлеген җитәкли. 

1996 нчы елның 24 октябрендә яшьлекләре һәм эшләү дәрте ташып торган яшьләрне берләштерү өчен мәктәптә “Яшьлек” яшьләр оешмасы оеша. Аның белән укучыларның үзе кебек яшь, эш сөючән, оештыру сәләте булган Усманова Алия Альберт кызы җитәкчелек итә. Алар аның үз уставын, үз девизын булдыралар, яшьләрчә ялкынланып эшлиләр. Бу оешмада яшьләр арасыннан лидер итеп Зәйнуллина Гөлсирен билгеләнә. 

2001 нче елда Шекше урта мәктәбе “Сәламәтлекне саклау һәм ныгыту буенча бронза дәрәҗәсендәге мәктәп” исеменә лаек була. 

Мәктәптә спорт төре – хоккейны- үстерүгә нык игътибар бирелә. Шекше урта мәктәбе малайлары хоккей буенча  тирә-якта дан тота. Алар республика, зона ярышларында катнашып призлы урыннарны алуларын дәвам итәләр. 1999-2000 нче елда Теләчедәге республика зона ярышларында 2 урын, Әлмәттә - 3 урын, 2000 – 2001 нче елда Кукмарада - 1 урын, Лениногорскида- 3 урын, 2001- 2002 нче елда Кукмарада- 2 урын, 2002 – 2003 нче елларда Буада - 1 урын, Чаллы шәһәрендә үткән республика ярышларында 3 урынны яулыйлар. Шул ук елны тимераякта узышу буенча республика ярышларында 2 урын, 2005 нче елда – 3 урыннарны алдылар. Әлеге уңышларга ирешүдә аларның тренерлары Зәйнәгыев Наил Мәхәммәтхан улының хезмәте бик зур. 

2005 нче елда Бердәм Дәүләт Имтиханнары (БДИ) эксперимент рәвешендә кертелә. Мәктәптә беренчеләрдән булып бу сынауны Фазылов Рәмис рус теле, математика, физика фәннәре буенча үтә.

2005 нче елның җәендә мәктәпкә капиталь ремонт үткәрелә. Кабинетларга реконструкция ясап, өстәмә бүлмәләр булдырыла. Балалар бакчасы мәктәп белән бер бинага күчә. Уку бер генә сменага кала. Җылылык системасы яңартыла. Уку – укыту, тәрбия эшләре өчен тагын да уңайлы шартлар булдырыла. Маметова Марина җитәкчелегендә музыка түгәрәге эшли башлый. 

Материаль – техник базаны тагын да яхшырту максатыннан мәктәп коллективы өстәмә акча эшләү чыганаклары эзли. Бәрәңге үстереп сатудан, ярминкәләр үткәрүдән кергән акчага видеокамера, музыкаль үзәк, цифрлы фотоаппарат, фотопринтер, сканер кебек җиһазлар алына.

